                       Сез – безнең горурлык
   1 нче алып баручы:  Исәнмесез, хөрмәтле кунаклар, кадерле укучылар һәм укытучылар! Безнең бүгенге чарабыз Бөрбаш урта мәктәбен тәмамлап, Әфганстан җирендә барган сугышта катнашып, ул дәһшәтле көннәрнең шаһиты булып яшәүче  ир – егетләребезгә багышлана. 2015 елның 15 февралендә  Совет гаскәрләрен  Әфганстан җирләреннән чыгаруга 26 ел тулды. Гадәттә, әлеге датаны кемнәр утлы әфган юлыннан үткән һәм кемнең язмышы шушы илдә барган вакыйгалар белән бәйле, шулар билгеләп үтә. Әмма бу Ватан, намус, бурыч төшенчәләрен изгегә санап яшәүче һәрберебез өчен дә аеруча мөһим.  Бөрбаш урта мәктәбендә  күп еллардан бирле бу дата аерым билгеләп үтелә. Сугышчы интернационалистлар. Сезнең өлешкә хезмәтнең аеруча авыр һәм җаваплы  өлеше насыйп булган  икән. 
                                  Әфганстан, исемең шигъри синең,
Җирең сихри, кыя, таш-тауларың! 

Изге дуслык бурычын үтәр өчен

Сиңа китте бик күп якташларым...

    Җырлый Рифат Гильмуллин. “Кандагар”.

    2 нче алып баручы:  Әфганстан. Каян килеп кергән соң безнең телебезгә бер үк вакытта сих​ри дә, ят та, дәһшәтле дә булган бу сүз? Килеп кергән дә, барыбызны да сискәндереп, сагаерга мәҗбүр иткән, аналарның төн йокысын качырган, илгә кургаш табутлар кайтарган.
Әфган сугышын безнең онытырга хакыбыз юк. Анда совет халкының 14 меңнән артык  батыр улының чәчәктәй гомере өзелде. Ун елдан артыкка сузыл​ган бу сугыштан җан һәм тән яралары алып кай​тучыларның саны да бихисап.
 1 нче алып баручы:  Әфганстан.  Күпләрне тетрәндергән сүз бу. Леонид Ильич Брежнев Әфганстанга совет гаскәрләре кертелү турындагы хәбәрне Үзәк телевидение буенча 1979 нчы елның 25 нче декабрендә игълан итте. Фәкать 1988 нче елның 15 нче маенда гына чит илдәге гражданнар сугышыннан совет гаскәрләре чыгарыла башлады һәм, ниһаять, 1989 нчы елның 15 нче февралендә соңгы совет солдаты Әфганстан чиген атлап чыкты. 9 ел 51 көн буена барган сугыш булды бу җирдә.
Ни өчен әфган җиренә совет сугышчыларын кертәләр һәм ул чорда бу ил нинди булган соң?   

      2 нче алып баручы:   Әфганстан. Бу ил турында сиксәненче елларда күпчелек кеше мәктәп дәреслекләрендәге кыска параграфлардан гына укып беләләр. Гомуми мәйданы 647000 кв.км булган илдә әле 1982 елда да автомобиль юллары нибары 18 мең чакырым тәшкил итә. Илдә тимер юл бөтенләй юк. 16 миллион халыкның зур  күпчелеге ярымкүчмә тормыш алып бара. Төп һөнәре – терлекчелек. Кеше хакын тиеннәр белән генә бәялиләр. Нигездә феодализм чорында яшәгән дәүләткә капиталистик мөнәсәбәт кереп кенә бара.
1 нче алып баручы: Менә шушы илдә 1978 елның 27 апрелендә, шул чор идеологлары аңлатуынча, милли-демократик революция, ә чынында исә, законлы властьне хәрби көчләр ярдәмендә бәреп төшерү була. ГабделКадыйр җитәкләгән хәрбиләр президент кәнәфиенә халык-демократик партиясенең Генераль секретаре Нур Мөхәммәт Тәрәккыйны утырта. Тәрәккый икенче көнне үк илне Әфганстан Демократик  Республикасы дип, ә үзен Революцион Совет рәисе, Югары Оборона Советы рәисе, дәүләтнең баш министры дип игълан итә.  Леонид Илич Брежнев җитәкләгән безнең хөкүмәт фетнәне революция дип алкышлый.
 2 нче алып баручы: Брежнев  хөкүмәте  башлаган  “тантаналы  марш”  безнең халык өчен бик кыйммәткә төшә. 700 млн сумлык 179  хәрби шәһәрчек төзелеп , бу  байлык гаскәрләр  чыкканда  бушка кала. 
Бу сугыш безнең ил өчен 60 миллиард сумлык акланмаган һәм кирәксез чыгым булып әверелә.
 1 нче алып баручы:  Әфган  сугышының  илгә  булган  матди  зыянын  исәпләп  чыгардык,  ә менә  бу  сугыш китергән кайгы-хәсрәтне, мәңге төзәлмәс җан газабын нинди саннарда күрсәтергә дә, нинди бизмәннәргә салып үлчәргә?
   2 нче алып баручы: Бөрбаш урта мәктәбендә белем алып, Әфган сугышында катнашып, исән-сау кайтучы  ир – егетләребез күп. Менә алар,танышып китик:
Бөрбаш авылыннан Шафигуллин Фаил Наил улы, Газизов Илфат Мансур улы, Гөбәйдуллин Рафикъ Даут улы, Калимуллин Рафис Рәис улы, Каримуллин Мәүлет Габидулла улы, Шәрифуллин Фәрит Гомәр улы, Шәрифуллин Сәүбән Гомәр улы, Шәйхетдинов Разил Низаметдин улы, Галимов Әюп Мәгъфүр улы. Сәрдегән авылыннан Хатимов Рафикъ Нәсих улы, Закиров Газинур Зөфәр улы, Нигъматҗанов Дамир Рашит улы. Пүскән авылыннан Зәйнуллин Илгиз Гайнулла улы. Алан авылыннан Корбанов Рәфкать Галимҗан улы, Галиев Гариф Әхмәтзариф улы, Шәмсетдинов Хәлим Хәйдәр улы, Нурисламов Ренат Каюм улы, Мотыйгуллин Рәдис Зиннәтулла улы. Нормабаш авылыннан Галипов Рафис Хәниф улы, Галиев Илфат Таһир улы, Газизов Рифкать Мәгъфүр улы, Гыйлаҗетдинов Җәмил Сафиулла улы.
2 нче алып баручы: Ә хәзер сугышчы интернационалистларны сәхнәбез түренә чакырабыз, рәхим итегез!
Әфганчылар чыгышы. 

Җырлый Айгөл Галиуллина. “Җыйдым җиләк”.
Шигырь. “Рафис абыема”. Укый Зәринә Хөсәенова.

1 нче алып  баручы:
Бөркет булып, Әфган кыясына

Кундыгыз сез, татар уллары

Сезнең йөрәкләрне куркытмады

Миналанган Әфган юллары.

Лачын кебек үткен булдыгыз сез

Арысландай көчле идегез.

Җан көйдереп эссе һавада да

Утлы яңгырда да түздегез.

Сезнең батырлыклар югалмады

Орден-медаль бүген түшләрдә

Аяз күккә карап тели күңел

Кермә сугыш хәтта төшләрдә.

2 нче алып баручы:
Унсигездә алар солдат иде

Егермедә инде ветеран

Егетләргә  шундый язмыштыр дип

Кем уйлаган, кемнәр юраган.

Ун ел буе тотты Әфганстан

Дистәләгән меңләп яшьләрне

Ун ел буе газиз аналарның

Дәрья булып акты яшьләре.

Тән ярасы бер төзәлә диләр,

Җан ярасы да син Әфганстан.

Бик кыйммәткә төшкән зур янгын син,

Тарих өчен ак тап, кара дастан.                       

1 нче алып баручы: Солдат сугышны үзе сайламый, ул сугышны игълан итми. Бары тик ул, биргән антына һәм хәрби бурычына тугрылыклы калып, югарыдан бирелгән приказны гына үти.  Әфган сугышында катнашкан солдатлар да югарыдан бирелгән приказны үтәгәннәр. Аның каһарманлы​гы, батырлыгы, Ватанга ихтирамы нәкъ әнә шун​да күренә.

2 нче алып баручы: Ишелеп килгән кайгы дулкыннарына, берсе артыннан бер​се туып кына торган тормыш сынауларына бары әти - әниләр гена чыдый ала.
 1 нче алып баручы: Еллар үтү белән күп вакыйгалар хәтердән җуела. Әмма без тарихтагы бу кайгылы көннәрне онытырга тиеш түгелбез. Гомерләренең иң матур вакытында һәлак булган егетләребезнең намус һәм хәрби бурыч төшенчәләрен үзләренең тормышыннан да өстенрәк куйганнары өчен горурлану тойгысы кичерәбез. Үлгәннәр хәтере исәннәрдә яши. 
2 нче алып баручы:Кыяларның булмый ак таплары...

                                   Аларның була тик ак ташлары.

                                   Шул ташларны каннарына манып

                                   Табутларда кайтты якташларым.

Җырлый Гөлгенә Гафарова. “Кичер әнкәй кайта алмавымны”.
    1 нче алып баручы: Бөрбаш урта мәктәбен тәмамлап хәрби хезмәткә чакырылган ир-егетләребез барысы да исән-сау әйләнеп кайта. Исән кайткан солдатлар арабызда яши. Кызгынчка каршы тормыш үзенекен итә. Кешенең гомере ничек чикләнгән беркем дә әйтә алмый. Әфганстанда хезмәт  итеп  контузия белән кайткан Пүскән авылы егете Зәйнуллин Илгиз Гайнулла улы  2000 нче елда,  Сәрдегән авылы егете Нигъматҗанов Дамир Рашит улы 1994 елда, Алан авылы егете Шәмсетдинов Хәлим Хәйдәр улы  2002       елда вафат була. Җаны һәм тәне Әфган яраларыннан сызланган якташыбызның якты истәлеге күңелләрдә мәңге сакланыр.
2 нче алып баручы:Тын калыйк бер минут, бары тик бер минут,

                                     Бар дөнья бер минут тын калсын.

            Ах, Әфган җилләре һәм дала гөлләре...

                                     Чык түгел, гөлләрдән яшь тамсын!

-Әфган сугышында һәлак булганнарны бер минут тынлык белән искә алыйк.

  1 нче алып баручы: Һәлак булган якташыбыз Зәйнуллин Илгиз Гайнулла улына безнең мәктәптә мемориал такта куелды. Бу игелекле эшне  Уфа шәһәренең “Зеленые береты” төркеме башкарды.  Бу төркем 2000 нче елдан башлап Россия территориясе буенча  СУГЫШЧЫ-ИНТЕРНАЦИОНАЛИСТЛАР истәлеген мәңгеләштерү  буенча шушы игелекле  эшне башкара, концертлар куя. Бу  хакта туган хисләрен  Илгизнең  Гөлфинур апасы  шигъри юлларга сала, хәзер шул шигырьне тыңлап үтик.
Әфган дигән кирәкмәгән сугыш

Бар җиһанны тоташ иңләде.

Кайсылары кайтты табут белән

Кайберләре кйткач җирләнде.

Инде моңа ничә еллар үтте,

Тик калдылар авыр яралар.

Исәннәрнең керә төшләренә

Менә монсын кемнәр дәвалар.

ИсәннәргәХодай мидәт бирсен, 

Тыныч булсын калган гомерләр!

Бер йодрык булып, гөрләп яшик,

Күтәренке булсын күңелләр!

Авыр чаклар инде артта калган,

Гел шатлыктан торсын дөньялар.

Сез күргәнне бүтән күрмәсеннәр,

Иминлектә үссен балалар!

Рәхмәт Сезгә, зурлап килгән өчен!

Күргән кебек булдым энемне.

Нихәл итик, Ходай бар кешегә

Тигез бирмәгән бит гомерне.

Калганнарга озын гомер бирсен,

Саулык бирсен исән йөрәккә.

Гаиләгездә җылы караш булсын – 

Шунысы мөһим аның, бигрәк тә!

Җырлый Гүзәл Хәйретдинова.  “Кайту”.
2 нче алып баручы: Балтачның  иң биек урынында калкып чыккан һәйкәлдә Әфган кырында һәлак булган батыр егетләребезнең исемнәре мәңгеләштерелде. Бу  урыннан беркем дә тыныч кына үтеп китә алмый, һәйкәл янына сугышның төп коралы – артиллерия орудиесе куелды.

 Район хакимияте тарафыннан чыгарылган  “Воины-интернационалисты Балтасинского района” китабы да әфганчыларның исемен мәңгеләштерү өчен игелекле хезмәт. Бу китапны кулыгызга алмый калмагыз,  ул сезгә күп мәгълүмат бирер.
 1 нче алып баручы:  Хөрмәтле кунаклар, укучылар! Җир йөзендә сугышлар башка кабатланмасын иде. Яшь егетләрнең гомере вакытсыз өзелмәсен, ата-аналар кайгы яше түкмәсен иде. Кеше бу дөньяга иҗат итү, җирне матурайту өчен яратылган. Су​гыш утлары сәясәтчеләрнең гаебе белән кабына. Алар шуны белеп торсын: без —тынычлык яклы!
2 нче алып баручы:  Замандашлар! Сезгә мөрәҗәгать итә​без! Сезгә дә мөрәҗәгать итәбез, киләчәк бу​ыннар! Азатлык өчен көрәштә гомерләре өзел​гән батырларның истәлеген кадерләп саклыйк. Аларның исеме, онытылмас эшләре, якты маяк булып, буыннардан буыннарга күчсен!
1 нче алып баручы:  Зур сугышлар бетә, ә тарих мәңгелек. Әфган сугышы да тарихыбызга кереп калды. Еллар үткән саен, йөрәкләребезне телгәләп искә төшеп торачак авазлар калды: җан һәм тән яралары алып кайткан исәннәр, мәңгелек ятып калган солдатларның җырлары калды.

Каберләргә, һәйкәлләргә сукмак өзел​мәсен. Тыныч йоклагыз, батырлар.
2 нче алып баручы: Бөрбаш  урта мәктәбе укучылары һәм укытучылары исеменнән эчтәлекле һәм матур җавапларыгыз өчен Сезгә зур рәхмәт. Сез туган өйләрегезгә кайткач та тыныч тормышта намус белән хезмәт иттегез, балалар үстердегез.  Әфганстанда күргәннәрегез төшләрегезгә кереп йөдәтсә дә, җан һәм тән яралары үзен сиздереп торса да, сез бирешмәдегез, дөньядан ямь табып, матур итеп яши белдегез. Бөрбаш урта мәктәбе укытучылар коллективы, укучылар, сезнең белән, батыр йөрәкле ир – егетләребез белән чын күңелдән горурлана. Кадерле әфганчылар! Барыгызны да, шулай ук туганнарыгызны, якыннарыгызны әлеге әһәмиятле дата уңаеннан тәбрик итәбез! Һәммәгезгә ныклы сәламәтлек, озын гомер, шатлыклы матур көннәр, гаилә бәхете, алдагы тормышыгызда зур уңышлар һәм тыныч, аяз күк йөзе телибез.  
Җырлый  Әнисә Сәләхетдинова, Ралия Хисаметдинова. “Тормышлар түгәрәк”.
   1 нче алып баручы:  

Гел кояш балкысын күкләрдә

Чыкмасын кап-кара болытлар.

Тынычта яшәсен җир шары,

Елмаеп уянсын кешеләр.

    Сугышлар, сугышлар кирәкми

Аңа да, сиңа да, миңа да

Сугышлар кирәкми!

2 нче алып баручы:  

Чәчәкләр көймәсен утларда,

Йортларга күз яше кермәсен,

Әниләр, әтиләр, балалар

Мәңге шат, бәхетле яшәсен.

   Сугышлар, сугышлар кирәкми

Аңа да, сиңа да, миңа да

Сугышлар кирәкми!

Сүз мәктәп директоры Гүзәл Галимулловнага бирелә.
